
   NË  EMËR  TË  POPULLIT 
 
 
 

Gjykata e Apelit e Kosovës - kolegji i përbërë nga gjyqtarët Gani 
Zabeli, kryetar, Shqipe Qerimi e Hashim Çollaku, anëtarë, me zyrtarin ligjor 
Shaban Prekalla, procesmbajtës, në çështjen penale të të akuzuarit A.M., nga 
Korça, Republika e Shqipërisë e me banim në Prizren, për veprën penale 
kalim i paautorizuar i vendkalimeve kufitare ose i vijës kufitare, parashikuar 
me nenin 146 par.1 të Kodit Penal të Republikës së Kosovës(KPRK), duke 
vendosur përkitazi me ankesën e mbrojtësit të të akuzuarit, av. B.K., të 
paraqitur kundër aktgjykimit të Gjykatës Themelore në Prizren, P.nr.50/2019 
datë 01.02.2019, në seancën e kolegjit të mbajtur me datë 15.03.2019, mori 
këtë: 

 
 
 

A  K  T  GJ  Y  K  I  M 
 
 

 
           I.  Me aprovimin e ankesës së mbrojtësi të të akuzuarit A.M., av.B.K. e 
sipas detyrës zyrtare, aktgjykimi i Gjykatës Themelore në Prizren, 
P.nr.50/2019 datë 01.02.2019, ndryshohet vetëm përkitazi me vendimin për 
dënim, ashtu që Gjykata e Apelit të akuzuarit për veprën penale kalim i 
paautorizuar i vendkalimeve kufitare ose i vijës kufitare, parashikuar me nenin 
146 par.1 të KPRK-së për të cilën është shpallur fajtor, e gjykon me dënim 
me burgim në kohëzgjatje prej 6 (gjashtë) muajve, i cili dënim nuk do të 
ekzekutohet në afatin e verifikimit prej 1 (një) viti, pas plotfuqishmërisë së këtij 
aktgjykimi, nëse i akuzuari nuk kryen vepër të re penale. 
 
 II.   Pjesa tjetër e aktgjykimit të ankimuar mbetet e pa ndryshuar. 

 
 
 

A  r  s  y  e  t  i  m  i 
 

 
 
Gjykata Themelore në Prizren, me aktgjykimin P.nr.50/2019 datë 

01.02.2019, të akuzuarin A.M. e ka shpallur fajtor për veprën penale kalim i 
paautorizuar i vendkalimeve kufitare ose i vijës kufitare, parashikuar me nenin 
146 par.1 të KPRK-së, për të cilën  e ka gjykuar me dënim me burg në 
kohëzgjatje prej 1 (një) viti, i cili dënim nuk do të ekzekutohet në afatin e 

verifikimit prej 2 (dy) viteve, nëse i akuzuari nuk kryen vepër të re penale. Të 
akuzuarit i është shqiptuar edhe dënimi plotësues, dëbimi i të huajit nga 
teritori i Republikës së Kosovës. Meqenëse i akuzuari është i gjendjes së 
rëndë sociale, konform dispozitave të KPPK, i nëjti është liruar nga 
shpenzimet procedurale. 

 
Kundër këtij aktgjykimi ka paraqitur ankesë mbrojtësi i të akuzuarit,  

av.B.K., përshkak të shkeljeve të dispozitave të kodit penal dhe atë vetëm sa i 
përket lartësisë së dënimit, me propozim që kjo Gjykatë ta aprovojë ankesën 
e tij, ta ndryshojë aktgjykimin e ankimuar dhe të akuzuarit ti shqiptojë një 
dënim më butë. 

 
Prokurori i Apelit me propozimin PPA/II nr.186/19 datë 21.02.2019,i ka 

propozuar kësaj Gjykate që të aprovojë ankesën e mbrojtësit të të akuzuarit, 
si të bazuar, ta ndryshojë aktgjykimin e ankimuar dhe të akuzuarit ti shqiptojë 
një dënim më butë në kuadër të ligjit. 

 
Gjykata e Apelit e Kosovës  i shqyrtoi shkresat e lëndës, studioi 

aktgjykimin e kundërshtuar në pajtim me dispozitën e nenit 394 të KPP, dhe 
pas vlerësimit të pretendimeve ankimore, konstatoi se 

 
Ankesa është e bazuar. 
 
Edhe pse aktgjykimi i shkallës së parë nuk kundërshtohet për shkak të 

shkeljeve esenciale të dispozitave të procedurës penale, Gjykata e Apelit të 

njëjtin sipas detyrës zyrtare e shqyrtoi  në këtë aspekt konform dispozitës së 

nenit 394 të KPP dhe konstatoi se ai nuk përmban shkelje esenciale të 

dispozitave të procedurës penale të cilat do të kushtëzonin anulimin e tij.  

 
Po ashtu as gjendja faktike nuk ka qenë objekt vlerësimi e kësaj 

gjykate, ngase në ankesë nuk ka mundur të kontestohet, sepse i akuzuari në 
shqyrtimin fillestar e ka pranuar fajësinë për të gjitha pikat e akuzës, edhe 
gjykata është pajtuar me një pohim të tillë, prandaj sipas nenit 383 par. 2 të 
KPPK-së, ndaj aktgjykimit që është marrë në bazë të pranimit të fajësisë ose 
marrëveshjes për pranimin e fajësisë nuk lejohet ankesa për gjendjen e 
fakteve. 

 
Mbrojtësi i të akuzuarit, av. B.K. me ankesë pretendon se gjykata e 

shkallës së parë e ka dënuar të mbrojturin e tij me një vit me burgim me 
kusht, duke e tejkaluar maximumin e paraparë me ligj, që dënimi nuk mund të 
jetë më i madh se 6 muaj. 

 
Gjykata e Apelit duke vlerësuar ankesën e  mbrojtësit të akuzuarit, av. 

B.K. edhe sipas detyrës zyrtare gjen se në rastin konkret është shkelë ligji 
penal nga neni 385 par.1 nënpar.1.5 të KPPK, në dobi dhe në dëm të 
akuzuarit ashtu që gjykata e shkallës së parë i ka tejkaluar kompetencat e saj 
kur të akuzuarin A.M. e ka shpallur fajtor për veprën penale kalim i 
paautorizuar i vendkalimeve kufitare ose i vijës kufitare, parashikuar me nenin 
146 par.1 të KPRK-së, për të cilën  e ka gjykuar me dënim me burg në 
kohëzgjatje prej 1 (një) viti, i cili dënim nuk do të ekzekutohet në afatin e 

verifikimit prej 2 (dy) viteve, nëse i akuzuari nuk kryen vepër të re penale. 
Sipas vlerësimit të kësaj Gjykate, pretendimi i mbrojtësit të akuzuarit,  
av.B.K., është i bazuar sepse gjykata e shkallës së parë ka shqiptuar dënim 
më të ashpër se sa dënimi i paraparë me ligj, prandaj edhe dënimin e 
shqiptuar ndaj të akuzuarit A.M. kjo Gjykatë e ka ndryshuar si në dispozitiv të 
këtij aktgjykimi me çka edhe ka eliminuar shkeljen e ligjit penal. 

 
Kolegji penal i kësaj Gjykate  njëherit gjeti se gjykata e shkallës së 

parë me rastin e shqiptimit të dënimit plotësues, dëbimi i të huajit nga teritori i 
Republikës së Kosovës nuk ka vepruar sipas nenit 62 par.2 nënpar.2.9 dhe 
nenit 71 par.1 dhe 2 të KPRK  ngase të akuzuarit me rastin e shqiptimit të 
dënimit plotësues, nuk ia ka caktuar kohëzgjatjen e dënimit plotësues, por në 
mungesë të ankesësë së prokurorit lidhur me këtë bazë ankimore, kjo shkelje 
vetëm konstatohert në këtë aktgjykim. 

 
Nga sa u tha më lart, e në bazë të nenit 403 të KPP, u vendos si në 

dispozitiv të këtij aktgjykimi. 
 
         
 
 
                      GJYKATA E APELIT E KOSOVËS  
   PA1.nr.166/2019, me 15.03.2019  
 

 
 
Zyrtari ligjor,                      Kryetari i  kolegjit, 
Shaban Prekalla                                                        1.  Gani Zabeli  
 
 
                                
                                    Anëtaret e kolegjit: 

 
     2. Shqipe Qerimi 
 
                        3. Hashim Çollaku 


